
        
            
                
            
        

    
	Ч. АРЬЯАСҮРЭН

	 

	ЧИН ЗОРИГ

	(Өгүүллэгүүд)

	 

	Сургуулийн дунд насныханд зориулав.

	 

	“БНМАУ. Ардын боловсролын яамны хэвлэл” Улаанбаатар хотноо 1983 онд эрхлэн хэвлүүлсэн номыг

	 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 




	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Д. Сүхбаатарын мэндэлсний  90 жилийн ойд

	 

	 


ХҮН ТӨРСӨН НЬ

	 

	Тэр өдөр Дамдины гэргий Ханд хүү төрүүлжээ. Тэднийх ер бусын баяр хөөртэй байлаа.

	Эцэг Дамдин нь шарангуй царайтай, өтгөн хар хөмсөгтэй, урсгал зөөлөн харцтай, монхордуу хамартай хүн ажээ. Тэр бээр голдуу гэрийнхээ зүүн хойд талд сууж, олныг эргэцүүлэн бодож тамхи татаж гансаа тогшлон суудаг байжээ. Амьдрахын эрхэнд тэр ууланд мод бэлтгэх, жин тээх, тоосго шатаах, хятад нүүсний түлээ хөрөөдөх, арьс нир хатаах, ачаа буулгах, ачих янз бүрийн ажил хийнэ. 

	Тэр цагт сүм хийд, пүүсий манаа манахад хөлс гэж гавих юмгүй болохоор тэднийх тахилын боов, цав манзын үлдэгдлээр өдөр хоног өнгөрөөнө.

	Эх Ханд нь шар ногоон байгаад гандаж цагаан болчихсон нөхөөстэй даалимбан дээл өмсөж, заримдаа хөл нүцгэн явж аргал түүдэг ажээ. Ханд турьхан харагдавч чийрэг биетэй, яралзтал инээдэг хүн байжээ.

	Дамдиных эсгий үүдтэй бор гэрт суудаг ядуу айл. Гэрийн доторх хогшил гэвэл хоймортоо хоёр бор авдартай, хоёр авдрын дунд тал дахь бор шургуулга дээр утаа болсон бор бурхан, сэтэрлэсэн модон морь тавьжээ. Гэр нь шалгүй, хоймортоо хуучирсан ширдэг дэвсчээ. Тулгандаа ил гал түлнэ.

	Тулганы ойролцоо модон аяга өрөөтэй байх ажээ. Дамдиных хэдэн жилийн өмнө зүүн аймгаас нүүн иржээ. Нутагтаа байхад ядуу хоосон эр Дамдиныг өргөмөл охин Хандтайгаа ойр дотно боллоо гэж эцэг Ээлт нь дургүйлхэж, түүнийг удам язгуур дорд, төрд угаас нэргүй амьтан гэж ад үздэг байв. Тэгээд ч Ханд, Дамдин хоёрыг салгаж сарниулахыг оролдох болжээ. Тэр хоёр хатуу хахир аав ээжийн явууллагыг эсэргүүцэх боловч өрх гэр өндийлгөж, ам бүл тасрах боломжгүй байлаа. Ингэж хоног сар өнгөрүүлж байсаар тэд үр хүүхэд төрүүлж эцэг эх болцгоожээ.

	Тэр үед хоосон ядуу хүмүүс амьдрахын эрхээр орон нутгаасаа дайжин гарч Их хүрээнд олноор цугларч байв. Энд ч гэсэн амьдрал хөдөөгөөс дээрдэх юм ер үгүй. Их Хүрээг «Золбин нохой зоолж, зовсон амьтан жаргадаг газар» гэж олонтоо сонссон Дамдин эхнэр Хандтайгаа зөвлөн хүрээ орохоор шийджээ. Тэд алс замд явахаар сэм бэлтгэж, газар мэдэхгүй тул аянчин мөргөлчний аяс харж суув. Тэдний оргох гэж байгааг Хандын эцэг Ээлт, харгис тайж Илдэн туслагч нар сэжиг авч битүүхэн хардаж цагдах болов.

	Дамдин, Ханд хоёр 1880 оны хаврын сүүл сарын нэг шөнө ганц цагаан мориндоо бага сага юмаа ачиж их хүү Дэндэвээ унуулж, бага хүү Аранзангаа арагт хийж үүрээд Мандалын хийдээс баруун тийш, Бударын чулуутаар дамжин Их Хүрээний зүг сэм оргон оджээ.

	Тэд нялх хүүхдээ ээлжлэн үүрч, хүн танихгүй, газар мэдэхгүй нутаг хошуудаар дамжин хээр хонож, аянчин жинчин бараадан зуны аагим халуун, бороо салхинд өлөн зэлмүүн явсаар нэг өдөр Их Хүрээний ойролцоо орших Маймаа хотод ирэв.

	Дамдин энд гаалийн гудамжны зүүн захад суух нэг нутаг усны Ёотуу хэмээх хочтой Даваагийнхыг сураглаж олов. Даваа холоос ирсэн Дамдиныханд чадах ядахаараа тусалж, жижиг шавар пиндээ тэднийг суулгажээ. Тэр цагаас хойш Дамдин, Даваа хоёр анд нөхөд болцгоон дутагдсан гачигдсан цагтаа бие биедээ үргэлж тусалж явдаг болсон ажээ.

	Хүү төрж баяр баясгалангаар Дамдиныхны сэтгэл хөөрч байхад Даваа тэднийд ирж, хүүгийн хөдсөн өлгий дээр хадаг тавьж баатар эр болохыг ерөөв. Дамдин ам нээж:

	— Би эртээр Улиастай голын эхэнд түлээ бэлтгэж байхдаа жижиг сүх олж билээ. Түүнийг бэлгэшээж хүүдээ Сүхбаатар гэдэг нэр өгье, ямар вэ? гэхэд гэрт байгсад:

	— Зүйтэй, зүйтэй гэв.

	Жаал хүү өлгийдөө тайван нойрсоно. Хүн амьтны хөл татарсан хойно Даваа өгүүлсэн нь:

	— Гадин ноён, Илдэн туслагч хоёр та хоёрт бас л гай тарих нь. Уржигдар Хүрээнд ирсэн Балбар зайсан гэгчид та хоёрыг үр хүүхэдтэй нь хамт эргүүлж авчрахыг тушаажээ гэв.

	Дамдины царай барайж, тамхиа нэрэв.

	— Яадаг билээ! гэж Ханд дуу алдав.

	— Учир нь олдох байгаа гэж Дамдин аяархан дуугарав. Даваа бодолхийлж байснаа:

	— Нэг арга байна. Би Хүрээ орж Сэцэн хан аймгийн суурин жасаанд очиж Дамдиныг нутаг буцаалгүй харьяа мэдэлдээ алба хаалгахыг таних мэдэх хүмүүсээс гуйя гээд мордов.

	Даваа хоёр гурван өдөр гуйж гувшиж байгаад Сэцэн хан аймгийн суурин жасаанд Дамдиныг галч хийлгэх болгожээ.

	Халхын зүүн хоёр аймгийн чуулганы дарга жанжны газраас Их хүрээнд тус тусын «Аймгийн жасаа» буюу «Суурин жасаа» хэмээх газар байгуулсан байна. Суурин жасаа бол өөрийн аймгийг төлөөлж хүрээний амбаны газарт албан үүрэг гүйцэтгэх харьяат аймгийн хэрмэл ардыг захирах үүрэг бүхий газар байжээ.

	 


БОГД ГЭГЭЭН ГЭЖ ХЭН БЭ?

	 

	Сүхбаатар багаасаа юмны учрыг олох гэж чармайдаг хүүхэд байлаа. Тэр долоон настай байхдаа нэг удаа Ёотуу Даваагаас

	— Даваа ах аа, Богд гэгээн гэж ямар хүн бэ? гэж асуужээ. Ёотуу Даваа тооноор тэнгэр харснаа:

	— За хүү минь миний хэлснийг хүнд ярьж болдоггүй юм шүү! гээд өгүүлсэн нь:

	— Дээр цагт юм санжээ. Манай нутагт шарын шашны тэргүүнийг Богд гэгээн гэдэг болов. Богд шарын шашны толгойлогч болохоор сүсэгтэн олон түүнийг хамгаас хүчтэй ид шидтэн гэж тооцно. Ард олон Богдод мөргөвөл ядуу зүдүү амьдрал, өвчин зовлонгоосоо сална гэж найдна. Чиний аав, ээж, би ч гэсэн тэгж найдаж хүрээнд ирсэн хэрэг. Богдод ардууд духаан цоортол мөргөсөн ч гаслан зовлонтой хэвээр байна. Нэг Богдыг үхэхээр дараа нь түдвээс Богд болох хүнийг авчирдаг байсан. Энэ Богд ч гэсэн түвд хүн. Тэр бээр нутгаасаа ах дүү долуул иржээ.

	Богд туйлын харгис хүн. Нэг залуу ламыг, ядуучуудаас өргөл аваад яах вэ гэснийг шашны эсрэг үг хэллээ гэж цөлж, элсэнд булуулж алуулсан гэнэ лээ.

	Тэр жил би шоронгийн дэргэдүүр явж байлаа. Тэгтэл ёо ёо гэж орилон бархирах дуу гарахад хашааны завсраар харав.

	— Чи яах гэж Богдын зоог тахилын алба хождуулав гэж ноорхой хувцастай хижээл эрийг түшмэл зандарч, хонгыг нь олигтойхон ураад өг! гэж хашхирч байлаа. Харц ардад Богд ийм л халгаатай хүн.

	Харин ноёд, түшмэд Богдод өргөл барьц өгөөд зэрэг хэргэм ахина. Одоо ч гэсэн ван, ноён, бэйс гүн, ард олныг захирч, адуу малаа хариулгаж байна. Монгол нутагт хэдэн мянган малтай баячуул бишгүй бий. Тэдний зарц нар ноорхой хувцас өмсөж хөл нүцгэн гүйж, мал сүрэг хариулна. Зарц нар ямагт өлөн зэлмүүн явна. Баячуул зарц нараа мал нохойноос дор үзнэ.

	Бас лам нар гэж хачиг хувалз шиг шунахай амьтад байна. Тэдний олонх нь сүм хийдэд сууж ард олныг мунхруулан мөлжиж ядуу банди нарыг зарцалж заншсан юм даа гэж ярихад Сүхбаатар шанаагаа тулж бодол болчихсон сууж байв.

	 

	 


ТОГОРУУНЫ НААДАМ

	 

	Цагаан дээлт Дамдиных жил бүр Улиастайн ам гэдэг ус, ургамал тэгш газар зусдаг байлаа. Тэнд ижил хоёр тогоруу ирнэ. Сүхбаатар айлын хурга хариулж явахдаа;

	 

	«Тогоруу сайхан

	Тоодог муухай

	Цам харай

	Цам харай» 

	 

	гэж хашхирна.

	Тэгэхэд тогоруу урт хүзүүгээ дээш өргөж чимээ чагнаж байснаа далавчаа алгуур дэвдэг сэн. Нэг зун сүрэг тогоруу Улиастайн эхэнд үзэгдэв. Тэр сүрэг тогоруу тун ч болгоомжтой амьтад байжээ. Нэгийгээ харуулд гаргаад бусад нь газраас өт хорхой тайван түүж хооллоно. Харуулын тогоруу толгойгоо ер буулгалгүй сүргийг тойрон явж орчныг ажиглана.

	Сүхбаатар тэднийг аавынхаа ганц нүдний дурангаар алсаас харж байлаа. Тэгтэл нэг үнэг нөгөө тогоруун сүрэг рүү мяраан ойртов. Харуулын тогоруу үнэгийг хэдийн харчихад нөхдөдөө «Горр горр... горр...» гэж дуугаран «Дайсан айсуй! Зугтацгаа!» гэх шиг далавчаа дэвэв.

	Бусад тогоруу горр горр гэж нэг нь нөгөөгийнхөө хойноос гүйн нисэн одов. Үнэг тэдний хойноос гайхшаа баран харсаар хоцорчээ. Тогоруу газраас шууд эгц хөөрч чадахгүй, эхлээд далавчаа дэвэн гүйж, дараа нь дээш хөөрч байлаа.

	Тэр зун бяцхан Сүхбаатар тогорууны бүжгийг ёстой нэг үзжээ. Тэр бээр оодгонож алга болсон хүрэн бяруугаа эрээд явж байлаа. Намгаас ус ууж ханасан тогоруун сүрэг Цагаан тохойд цугларахыг тэр харав. Сүхбаатар өтгөн өвсөн дундуур мөлхсөөр тэдэнд саахалтын хир ойртлоо.

	Тогоруун сүрэг дугуйран, дунд нь нэг өл халзан тогоруу «горр горр» гэж хашхирна. Тэр тогоруу бусдыгаа зохицуулж байгаа бололтой. Тэгснээ далавчаа дэвэн хэд хэд харайлаа. Түүнийг дагаад захын тогоруу далавчаа дэвэн дэгдэж, нөгөө талынхыг урив. Ингэж бүх тогоруу горр, горр хашхиралдаж, харилцан бүжиглэж наадав. Тэднийг харахад шувууд биш, жинхэнэ бүжигчид бүжиглэж байгаа юм шиг Сүхбаатарт санагджээ.

	Тогоруун сүрэг удтал бүжиглэн наадлаа. Сүхбаатар тогорууны наадам үзээд бяруу эрж яваагаа ч мартчихжээ. Тогоруунууд гэнэт бүжиглэхээ болиод ийш тийш харцгааж, горр, горр гэж дуугаран дэгдэн гүйж хөөрлөө.

	Сүхбаатар шигүү өвсөн дунд огт хөдлөхгүй сууж байжээ. Тэгтэл бутны цаанаас айлын Банхар «эрт нохой хэлээ унжуулсаар аахилан гарч ирлээ. Тогоруун сүрэг нохой ирж явахыг мэдээд ниссэн юм байжээ. Сүхбаатар орой нь харьж ирээд, тогорууны бүжгийг жаалуудад сонирхуулан ярьжээ.

	 


ХЭРМИЙН САМАР

	 

	Намрын сэрүүн орж, уулын ой салхинд шуугим ганхана. Сүхбаатар айлын хүүхдүүдтэй хамт түлээ түүхээр ууланд гарчээ. Тэд унасан гишүү цуглуулав. Гэтэл хар хүзүү Шарав гэдэг хүү гэнэт:

	— Хараач! Энд зөндөө самар байна гэж хашхирав.

	Хүүхдүүд тэнд гүйсээр хүрэв. Мөлхөж ургасан шилмүүсний доогуур самрын боргоцой бөнжийж байх ажээ. Сүхбаатар хажуу дахь хүүхдийнхээ мөрнөөс татаж:

	— Энэ чинь хэрмийн самар. Хэрэм өвөл идэхээр самар нөөцөлсөн байна. Үүнийг авч болохгүй. Би хушны оройд гарч самар буулгая. Та нар ёроолд нь зогсоод хаана унахыг нь харж байгаад түүж авцгаа! гэв.

	Тэгснээ хуш модонд шалмаг авирав. Самрын боргоцой газар түг түг хийн ойчно. Сүхбаатар нэг модноос нөгөө модонд шалмаг гэгчээр авиран гарна. Орой болоход хүүхэд бүр шуудай) шахам самрын боргоцойтой гэр гэртээ харив.

	 


АМЬД ГЭРЭЛ

	 

	Аав аа та намайг хэзээ бичиг үсэгт сургах юм бэ? Тэгвэл би ном уншиж чаддаг болно доо.

	— Удахгүй ээ, удахгүй. Аав нь амласандаа заавал хүрнэ! гэж цагаан дээлт Дамдин хүү Сүхбаатартайгаа ярилцсаар гудамж уруудан алхав. Дамдин хүүдээ ном заах багш битүүхэн сурагласаар байв. Ашгүй нэг өдөр Их шавийн зайсан Онходын Жамьян гэдэг хүн гэртээ хүүхэд цуглуулж ном заадаг юм гэнэ гэж сонсжээ.

	Тэр жилийн хаврын нарлаг өдөр Дамдин тожгор хөх даалимбан дээл өмссөн хүү Сүхбаатарыгаа дагуулж консулын дэнжээс баруун тийш Ачит вангийн хашаанд суугаа Онходын Жамъянгийнд очив. Жамьян гэж гэрийн зүүн хоймор сууж нүдэндээ цагаан шил зүүсэн шар өвгөн байв.

	Цагаан дээлт Дамдин өврөөсөө аюуш хадаг гаргаж, зайсан Жамъянд бариад:

	— Хүү минь бичиг үсэг сурах юм сан гэж үргэлж гуйдаг юм. Та хүүгийн минь хүслийг болгоож, эрдэм номд сургана уу! гэв. Жамъян зайсан хадгийг хүлээн аваад:

	— Эрдэм номд дуртай хүн их үйлс бүтээдэг. Ийм сэргэлэн хүү миний заахаас ч илүүг сурна гэж Сүхбаатарыг харж баясгалантай инээв.

	Тэр өдрөөс хойш Сүхбаатар өглөө бүр зайсан

	Жамъянгийнд монгол бичгийн цагаан толгой сугавчлан ирж бусад хүүхдийн хамт хичээллээд харина.

	Ийнхүү өдөр хоног өнгөрч байтал яргуй цэцэглэж, хөвч ногоорч, хөхөө донгодлоо. Нэг өдөр Сүхбаатарыг номоо заалгаад ирэхэд гэрийнх нь гадаа шонгоос эмээлтэй хазаартай хээр, халиун хоёр морь уяатай байв. Бургалтайн өртөөний Жамъяндоной цагдаа Сүхбаатарыг бүл улаач хийлгэхээр хүлээж байжээ. Тэр бээр суудлаасаа өндөлзөн:

	— Танай Сүхбаатарыг л аваачъя. Хүү чинь бичиг үсэг овоо сурч, хүмүүст захидал уншиж өгдөг болоод байгаа гэсэн байх аа? гэнэ.

	Эрдэм ном заалгах нь тасарч байгаа болохоор Жамъяндоной цагдаагийнд Сүхбаатар үнэндээ тун дургүй очив. Харин бичиг үсэгтэй улаачтай болсондоо Жамъяндоной сэтгэл хангалуун байв.

	Сүхбаатар голдуу Хунцал, Бургалтай, Хүйн өртөөний хооронд улаа нэхнэ. Улаач хүн шөнийн бор хоногт л борви бохисхийнэ. Тэгээд тэр шөнөжин дэнгийн гэрэлд ном уншина.

	Хотонд хонь яраглаж, үхэр мал хивэн, тэнгэрт одод анивалзах намуухан нэг шөнө Сүхбаатар «Цаасан шувууны үлгэр» ном бариад элдвийг бодож суулаа. Өөхөн дэн нь ширгэж дууссан тул ном унших аргагүй байв. Гэтэл дэргэдүүр нь гэрэл сүүмэлзүүлэн цох хорхой нисэлдэн өнгөрөв.

	— Гэрэлт цох! Гэрэлт цох! гэж Сүхбаатар амандаа шивнэв. Тэрхэн агшинд мэргэн санаа түүнд төрлөө. Гэрэлт цох бариад ном уншиж болох юм байна. Ёстой амьд гэрэл болно доо! гэж баясан бодов.

	Маргааш үдэш нь Сүхбаатар улаа нэхэж ирээд зээрд морио аргамжингуутаа хэд хэдэн гэрэлт цох барьж шилэн бумбад хийж таглалаа. Үдшийн харуй бүрийд шилэн бумбад цохнууд гэрэл цацруулан үсчинэ. Сүхбаатар инээмсэглэн номоо гаргаад тэрхүү амьд гэрэлд үргэлжлүүлэн уншив.

	 


УСАНД ГАРАМГАЙ СЭЛЭГЧ

	 

	Сүхбаатар багадаа Вася гэдэг орос жаалтай тоглодог байв. Тэр хоёр нэг зун Дунд голд өдөр болгон орж тогложээ.

	— Сүх ээ! Чи өнөөдөр усанд хэдэн удаа оров?

	— Гуравхан. Аа Чи?

	— Би бүр тав орлоо гэж ярилцана.

	Тэд зогсолтгүй сэлж голын цаад эрэгт хүрээд, эргэж ирж чадвал ,сайн усч болдог гэлцэж байв.

	Тэднийг Туул голоор сэлж гарах гэхэд нь Васягийн эцэг Иван дагаж сэлжээ. Тэг тэгсээр том хүний туслалцаагүйгээр Туул голыг сэлж гардаг болов. Түүгээр ч барахгүй усан дээр дээшээ хараад хөдөлгөөнгүй хэвтэж чаддаг, хар эрчээрээ гүйн ус руу толгойгоороо шумбан орж голын ёроолоос замаг шүүрэх дасгал хийнэ.

	Сүхбаатарыг бага байхад түүнээс арай томоохон нэг жаал усанд унажээ. Тэгэхэд голын эрэг дээр сууж байсан лам дэмий л алгаа хавсран залбирчээ. Сүхбаатар хүн амьтныг дуудаж хөөрхий тэр жаалд туслахыг хэчнээн гуйж гүйвч хаврын үерт живэхээс хүмүүс айгаад ер хөдөлж өгсөнгүй ажээ.

	Одоо бол өөр хэрэг. Сүхбаатар усанд сэлж сайн сурчээ. Тэр нь хожим хүмүүст тус болсон билээ. 1922 оны зун юм даг. «Амь авраарай, живлээ!» гэх чимээгээр Сүхбаатар Туул гол руу гүйн очвол усны тэхий дунд лам нарын лус савдагтай гэж нэрлэдэг газар нэг хүн цухалзаж харагдав.

	— Туслаарай! гэж хашхираад тэр хүний халзан толгой далд орлоо.

	— Чойжин ламын сүмийн манаач уу дээ?! Гэж Сүхбаатар амандаа хэлэв «Зайлуул, олон хүүхэдтэй амьтан. Яавч үхүүлж болохгүй» гэж бодоод эгшин зуурт өмд цамцаа тайлж, гол руу пүлхийн үсэрч орлоо.

	Сүхбаатарт ус улам гүнзгийрээд байх шиг санагдаж, усны түвшин дээр хөвж гарах гэж хөлөө тийрэв. Гэтэл гэнэт хүн доош нь хүчээрээ татаж, хүйтэн гараараа хөлөөс нь зуурах шиг болов. Доош харвал нөгөө хүн байлаа. Түүнийг дээлийн нь захнаас чирч, хөлөө тийрсээр усан дээр хөвж гарлаа. Сүмийн манаач нүдээ тас аньсан байв. Тэд эрэгт хүрлээ.

	Ноорхой дээлтэй өвгөн голын эрэг дээр шал нойтон хэвтэж байх нь өрөвдөлтэй.

	Дээлээс нь ус саагьж байна. Сүмийн манаач уртаар амьсгаа аваад, нүдээ алгуур нээлээ. Тэнд амийг нь аварсан Сүхбаатар инээмсэглэж хувцсаа өмсөж байгаа харагдана.

	 


ЦЭРГИЙН СУРГУУЛЬ

	 

	Богд хаант улсын цэргийг сургахаар 1910-аад онд Оросын цагаан хааны цэргийн хэдэн офицер ирсэн байжээ. Тэд хэдэн сар цэргийн сургууль заав. Нэг өдөр Богд гэгээн тэргүүтэй ихэс дээдэс цэргийн сургууль үзэх болж гэнэ.

	Сүхбаатар нарын гуч гаруй залуу цэрэг морь унаад дохио хүлээж байлаа. Өдөр бүр монгол цэрэгт модон морь харайх, бургас цавчих, морин дээрээс буудахыг заадаг өтгөн сахалт дарга монголын ихэс дээдсийн өмнө ёслоод:

	— Цавчихад бэлтгээд! гэж тэр дарга монголоор хэлэв.

	Цэргийн сургуулийн талбайд чихмэл дүрс цувуулан тавьсныг Богд гэгээн их л гайхан харна. Өвсний хог чихсэн шуудайгаар нэлээд уран хийсэн эдгээр чихмэл хөлтэй, гартай болохоор холоос харахад хүний дүрстэй тун адил ажээ. Хөлийнх нь оронд бүдүүн гадас газарт шаажээ.

	Цэргийн дарга дохио өгөхөд Сүхбаатар сэлмээ далайгаад чихмэлийн зүг давхив. Хамгийн эхний чихмэлийн хажуугаар давхин өнгөрөх шиг болов. Цавчихыг нь хэн ч харж амжаагүй байхад чихмэл дүрс мөрнөөсөө бэлхүүсээ хүртэл ташуу хуваагдан хоёр хэсэг болж газар унав. Өвсний хог газраар нэг бутрав.

	— Зүйтэй, зүйтэй. Сүхбаатар! гэж олны дундаас хэн нэг нь чанга хашхирна. Бүх хүн урагш зүтгэлнэ. Сүхбаатар чихмэл дүрсийг ер бусын шалмаг цавчина. Орос офицерууд хүртэл гайхна. Сонирхон харагчид ам амандаа:

	— Шалмаг байна! 

	— Хэн бэ?

	— Цагаан дээлт Дамдины хүү шүү дээ.

	— Зоригтой гэдэг нь! гэж ярилцана. 

	Баяр гүн ярвайж,

	— Жамъяндоной баяны зарц байсан хархүү галзуурах нь шив! гэж амнаасаа архи ханхлуулан хашхирахад хүмүүс түүний согтуу байгааг мэдээд холдов. Сүхбаатарын дараагаар хүмүүс чихмэлийг алдаг оног цавчихад үзэгчдийн сонирхол буурч, хий дэмий хөлхөлдөх ажээ.

	Сүхбаатар дахиад л талбайн голд очив. Богд гэгээн, бусад ихэс дээдэс чимээгүй болж анхааралтай харав. Энэ удаа Сүхбаатар морин дээр харайж гарах, үсэрч буух дасгал нүд ирмэхийн зуурт хийв. Сүхбаатар морины давхиа дунд хойшоо урагшаа, баруун тийш, зүүн тийш савах нь хараа гүйцмээргүй түргэн ажээ. Тэр өдөр даавуунд боож, газар тавьсан янчааныг Сүхбаатараас өөр хэн ч шүүрч чадсангүй.

	Дараа нь Сүхбаатар савлуур, дүүжин дээр сэнс шиг эргэлдлээ.

	— Нөгөөхийн чинь хөл толгой нь хаана явна? гэж Богд гэгээн гайхан асуув.

	— Харин хаана явна даа? гэж Бадамдорж шанзав дэмий л ээрэгнэв.

	Тэгтэл орос, монгол цэрэг дарга нар модон морин дээгүүр харайх тэмцээн хийлээ. Шалгарагсад модон морин дээр папах малгай, мөнгө тавьж харайгаад бууж байв. Тэгээд дөрвөн малгай тавьж харайх болсонд монгол цэргээс Сүхбаатар, орос дарга нараас гурван хүн шалгарав. Үлдсэн дөрөв) тэмцэхэд Сүхбаатар ганцаараа ажиггүй харайж, мөнгийг аваад буув. Орос дарга нар чадалгүй толгой сэгсэрч Сүхбаатарт талархал хүргэж байлаа.

	Цугларсан хүмүүс цөм Сүхбаатарын цэргийн эрдмийг гайхан магтаж байхад Баяр гүн атаархан хорсож зогсжээ.

	 


УХУУЛАХ ХУУДАС

	 

	Генерал Сюй Шужаныг дөнгөж орноосоо өндийж байхад хаалга тогшив. Хувцсаа өмсөж амжаагүй тул генерал:

	— Жаахан хүлээ! гэж зандарлаа. Хэдэн минутын дараа генералыг хаалгаа тайлж өгөхөд гамингийн бага дарга өглөөний жаварт даарч чичирчихсэн, гартаа монгол бичигтэй далбагар цаас барьсан зогсож байв.

	— Наадах чинь юун цаас вэ? гэж Сюйг асуухад

	— Танай хаалганы үүдэнд наалттай байна гэхэд Сюй генерал чихэндээ итгэж ядан:

	— Юу?! гэж асуув.

	— Ухуулах хуудас бололтой.

	— Аа тийм бий. Хэлмэрчийг дууд! гэв.

	Гамингийн хэлмэрч Лувсан Сюйгийнд орж ирээд генералд өвдөг сөгдөн мөргөж, ухуулах хуудсыг уншив.

	— Юу гэнээ? Харийн дайсныг даран сөнөөхөд монголчууд бэлэн байцгаа гэнэ үү? гэж Сюйг уурлан хашхирахад

	— Жа тиймээ, ноёнтоон! гэж хэлмэрч бөхөлзөв.

	— Муусайн үхэр монгол бүр толгой дээр гарах нээ гэж генерал шүдээ зуун занав. Тэгтэл хаалга онгойж ухуулах хуудас барьсан гамингийн дарга нар орж ирэв. Тэд сандран бөхөлзөж:

	— Сы Лин-пугийн (цэргийн) яамны хашаанд...

	— Хүрээний баруун урд талын хүрднээс оллоо гэж нэлээн хэдэн ухуулах хуудас Сюй генералд өгөв. 

	— Үхэр монголчуудаас хэн нь ухуулах хуудас нааж, бидний эсрэг суртал нэвтрүүлэг хийдэг байна аа? гэж гамингийн бага даргыг гоншигноход Сюй генерал ярвайн хойш урагшаа алхаж байснаа:

	— Тусгаар тогтноно гээд байдаг ноёд нь л болов уу? гэж ам нээв.

	Ухуулах хуудсыг Сүхбаатар тэргүүтэй нууц бүлгийн гишүүд шөнө дундын хирд наасныг хэн ч мэдсэнгүй. Манаачийг нь зүүрмэглэх хооронд сэм гэтэж очоод Сюй Шужаны хаалган дээр Сүхбаатар өөрөө ухуулах хуудас наасан байжээ.

	Ухуулах хуудас гарсны маргааш гаминд эх орноо худалдсан Бадамдорж шанзав үхтлээ айж, харийн түрэмгийлэгчдийг өшин занасан ард олны уур хилэн улам бадарсан ажээ.

	 


БИД ЗЭВСГЭЭ ХУРААЛГАХГҮЙ

	 

	Мянга есөн зуун хорин оны өвөл цаг. Сюй Шужаны гамин цэрэг нийслэл Хүрээг эзлээд Монголын Богд хаант улсыг устгах, монгол цэргийн зэвсгийг нь хурааж тараах болжээ.

	Сүхбаатар нууц бүлгийн хорь гаруй нөхдөө нэгэн нөхрийн гэрт цуглуулж:

	— Бадамдорж шанзав зэргийн этгээд улсаа гаминд худалдчихлаа. Удахгүй монгол цэргийн зэр зэвсгийг хятад цэргийн мэдэлд шилжүүлж өгөх гэж байна. Бид харийн дайсны өөдөөс гар мухар болох нь. Яах вэ, нөхөд өө? гэж асуув. Цугларагсад бие биеэ харснаа:

	— Зэвсгээ хураалгахгүй гэж эсэргүүцье! Хэмээн ам амандаа шуугилдав.

	— Нөхөд минь, чимээгээ намд. Гамингийн тагнуул туршуул энд тэнд явна. Нэг арга олъё! гэж Сүхбаатар эрс хэлэв.

	Маргааш орой нь Сүхбаатар Хужирбулангийн цэргийн дарга нарыг цуглуулж цөмөөрөө монгол цэргийн ерөнхий Галсан мэйрнийд очив.

	Гадаа хүмүүс ярилцах чимээгээр гэрээс хүн гарч ирээд:

	— Та нар ямар хэргээр явна? гэв.

	— Галсан ерөнхийтэй уулзах чухал хэрэг байна гэхэд тэр хүн:

	— Хүлээж бай! гэж хэлээд гэрт оров. Удаж, удаж Галсан нөмгөн гарч ирээд:

	— За цэргийн дарга нар надаар яах гээв? гэв.

	Сүхбаатар түүнд тулж очоод эгцлэн харж:

	— Гэмингийнхэн зэвсэг хураана гэж дуулдаж байна. Бид ерөөсөө зэвсгээ хураалгаж чадахгүй! Цэргийн хүмүүс бид гудамжны ноход биш шүү. Та нарт бид хэрэггүй бол зэвсгийг минь бариулаад тавь!

	Бид энэ хэдэн гаминг энд нь устгачхаад Замын- Үүд явж муу сайн гаминг нааш нь алхуулахгүй байж чадна! гэж эрс хэллээ. Галсан мээрэн балмагдан сандарч:

	— Иш-ш. Сүхбаатар минь! Ийм юм ярьж болохгүй. Зэр зэвсгээ хураалгахаас өөр зам байхгүй. Богд дээдэс нэгэнт зөвшөөрсөн болохоор та нар яах юм бэ? гэж өрөвдсөн царай гаргав.

	«Ноён урвагч, нохой шарваач» гэж ёстой үнэн үг юм даа гэж Сүхбаатар бодоод:

	— За нөхөд өө, явцгаая. Учир нь ямар ч гэсэн олдох байх гээд эргэж явав. Цэргийн дарга нарын нэг нь

	 

	«Хүрэн эрээн хормогчтой сайдууд гуай

	Хүрээгээ худалдаад гялайв уу?

	Магнаг дээлтэй сайдууд гуай

	Манийгаа худалдаад гялайв уу?» 

	 

	гэж цээлхэн хоолойгоор дуулав.

	Сүхбаатар цэргээс халагдаж, Хужирбулангаас нийслэл Хүрээнд ирж, Дархан чин вангийн хороонд (одоогийн «Ард» кино театрын хавьд байсан) Янжмаагийн эцэг Өвгөнхүүгийнд суужээ.

	Айлын гэрт байх нь Сүхбаатарт аль ч талаар зохимжгүй учир өөрийн гэсэн оронтой болохоор шийдэж, буриад өндөр Дугар гэгчээр туслуулж орос Майдарын дэлгүүрт ажилд орлоо.

	Өглөө үдэшгүй зүтгэж хэдэн мөнгө хуримтлуулж гэр барьж, өрх тусгаарлалаа. Сүхбаатар хэдийгээр, амь зуух гэж зай завгүй ажиллаж байсан ч нууц бүлгийнхээ ажлыг улам идэвхжүүллээ. Нэг өдөр нууц бүлгийн гишүүн Дэндэвийн гэрт нөхдийгөө цуглуулж,

	— Гамингийн дураараа авирлах нь цадигаа алдлаа. Дамнуурчны гудамжинд өчигдөр хоёр хүн дүүжилснийг та нар хараа биз дээ. Бидэнд зэвсэг хэрэгтэй. Гар мухар байж, дайсныг яаж эсэргүүцэх вэ?

	Бололцоотой аргаар зэвсэг хуримтлуулах нь зүйтэй. Нууц ажил хийж байхад өөрсдийн биеийг хамгаалах зэвсэг чухал. Ингэхээр нэгэн арга олъё. Монгол цэргийн хураалгасан зэвсгийг гаминд шилжүүлж өгөхөөс нь өмнө буу сум нэлээдийг сэм авч хол газар зайлуулан тавиад хойч өдөр хэрэглэе. Манай Дэндэв тэр зэвсгийг одоо түр хариуцаж байна. Сайн зэвсэг хаана байгааг мэдэж, хэлж өг! гэж Сүхбаатарыг хэлэхэд Дэндэв магнайныхаа хөлсийг чийхруулан дөнгөж:

	— За! гэж дуугарчээ.

	Дэндэв аймхай эр байжээ. «Тэр зэвсгээс дутахаар гамин намайг дүүжилнэ дээ» гэж тэр бодов. Дэндэвийг «За!» гэж цааргалсаар байтал нэг өдөр гамингийн түшмэл ирж зэвсгийн данс бичгийг хураан авч, зэвсгийн хашааг гамин цэргээр бүслүүлжээ. Ингээд зэвсэг олж авах хэрэг бүтсэнгүй.

	Гэвч Сүхбаатар зэвсэг олох өөр арга сэдэв. Оросын зах хязгаараас Хүрээнд нэвтрэн ирсэн орос буриад хүмүүсээс арваад бөмбөг, хориод гар буу хямд төсөр үнээр худалдан авчээ.

	Нууц бүлгийнхэн ингээд монгол орныг эзэлсэн хятадын харгис цэргийн генерал Сюй Шужан ба урвагч зарим феодалыг устган зайлуулах аргыг эрэлхийлэх болов.

	 


ГАМИНГИЙН ХАРУУЛЫГ ЗАЛИЛСАН НЬ

	

	Монгол нутагт гамин эзэрхэн алхаж явсан цаг. Тэгэхэд эх орон, ард түмнээ өрөвдөж Сүхбаатарын сэтгэл зовон нойр нь хүрэхгүй байжээ. Нэг өдөр Сүхбаатар:

	— Бид монгол орныг эрх чөлөөтэй болгох хэргийг өөрсдийн гараар хийх болно! гэж эрс шийдмэг хэлжээ.

	Харийн түрэмгийлэгчдийн эсрэг зэвсэгт тэмцэлд хамгийн найдвартай түшиг бол Зөвлөлт орос улс гэж Сүхбаатар үзэж байв. Тэгээд хойд зүгийг чиглэн морджээ.

	Сүхбаатар замдаа Ерөөгийн тариаланд байсан хуучин нөхөр Пунцагийнхаар оров. Сүхбаатар, Пунцаг хоёр Хужирбуланд цэргийн алба хааж байхдаа дотно нөхөд болцгоосон хүмүүс юм.

	Сүхбаатар журмын нөхөр Пунцагийн илүү гэрт хоёр хоног амарч, морио цадтал идэшлүүлэв. Тэр Ерөө голын эрэг дээр зогсоод:

	— Хүрээний нөхдөөс баригдаад эрүү шүүлт даахгүй нэг нь Зөвлөлт оросоос тусламж гуйсан бичиг хаана хадгалж явааг хэлчихвэл хамаг хэрэг баларна гээд ташуураасаа бичиг гаргаад өвөртөө хийлээ. Тэгээд Пунцагийнд эргэж ирээд түүний эхнэр Дуламд хандаж:

	— Чи над нэг сахиусны уут хийж өгөөч!

	— Манай Пунцаг таныг бурхан шашинд сүсэггүй гэж ярьдаг биш билүү!

	— Тэр ч тиймээ. Гэлээ ч нэг хэрэг болоод байна гэхэд Дулам хөх даалимбаар сахиусны уут хийж өгчээ.

	Сүхбаатар тэр уутанд нууц бичгээ хийж хүзүүндээ сахиус болгон зүүв. Сүхбаатарыг тэднийхээс хөдлөхөөр завдахад

	— Би тантай цуг явна гэж Пунцаг хэлэв. Сүхбаатар:

	— Чи битгий яв. Чи хил хязгаар дээр хүн таньдаг, газар сайн мэддэг хүн эндээ байж надтай захидал, цахилгаан утсаар харилцах хэрэгтэй! гэв.

	Пунцаг хил хүртэл Сүхбаатарыг үдэж өгөхөөр болжээ. Тэд мордож Ерөө голыг гаталж Цагаандавааг даваад Ивцэгийн өртөөний дэргэдүүр өнгөрч, Тужийн нарсан дундуур оров. Хил нэвтрэхээр Бүргэдтэй уулыг энгэрлэж явахад юу ч харагдахгүй ажээ. Тэднийг хилд ойрхон очиход ухсан нүхнээс арваад гамин гэнэт гарч ирээд жад гозолзуулан барьж авав.

	— Та нар, муусайн монгол хаа хүрнэ! гэж гамингийн ахлагч бололтой орсгой шар шүдтэй гамин монголоор хазгай хэлж зандарлаа. Сүхбаатар тайвнаар:

	— Бид дээд шивээ орж тэрэг худалдаж авах гэж гэж явна гэхэд

	— Тиймээ. Тэрэг худалдаж авах гэж яваа гэж Пунцаг давтжээ.

	Гамин тэдний дээл, гутлыг тайлуулж, нэгжиж гүйцээд, хувцсаа өмс, яв! гэсэнд биднийг хаашаа аваачих юм бол? Шоронд хийх нь ээ. Сүхбаатар сахиусаа нуугаасай билээ гэж Пунцаг боджээ. Тэр хоёр мориндоо мордоод цааш хөдөллөө. Пунцаг эргэн эргэн харснаа:

	— Та хүзүүндээ зүүсэн сахиусаа яав?

	— Яах юу байх вэ. Байж л байна. Пунцаг гуай та айв уу? Айх хэрэг алга. Морь унаж яваад баригдана гэдэг ёстой азгүй явдал болно гэв.

	Пунцаг Дээд шивээнд Сүхбаатарыг хүргэж өгөөд морьдоо хөтлөөд буцах гэтэл

	— Та энэ хөлстэй морьдыг хааш нь аваачих гэж байна?

	— Хөтлөөд харьдаг юм бил үү?

	— Энд орхи! Хөтлөөд харивал хөлстэй морьд хаанаас авчрав? Хэнийг хойш нь гаргаж өгөөд ирэв? гээд байцаагдаж бөөн түвэг удна! гэж Сүхбаатар Пунцагт сануулжээ.

	 


ЧИН ЗОРИГ

	 

	— Бидний эрчүүд тэр нэгэн намар Алтан гэдэг газар энд тэндээс цуглан хуарагнаж билээ, гээд ахмад партизан буурал өвгөн хуралдсан олны зүг хараа тавин мишилзсэнээ хоолойгоо засаж ийн өгүүлрүүн:

	— Сүхбаатар өдөр бүр бидэнд цэргийн сургууль заана. Нэг жихүүн өдөр Сүхбаатар биднийг Алтаны бургасан дотор бөмбөг хаяулж сургаж байлаа. Үдээс хойхон хул морь унасан шар дээлтэй лам хувцастай хүн шууд Сүхбаатарыг чиглэн ирэв. Тэр мориноосоо аажуу бууж, Сүхбаатартай амар мэндээ мэдэлцэв. Тэр Сүхбаатартай биднээс зайдуу хэсэг улаан бургасны дэргэд зогсоод баахан ярилцав. Ирсэн хүн баруун урд зүг рүү гараараа заана. Сүхбаатар толгойгоо дохих нь ямар нэг зүйлийг зөвшөөрч байгаа бололтой. Тэгээд нөгөө хүн ч мориндоо мордож явав. Сүхбаатар бидэн дээр ирээд:

	— Журамт цэргүүд жагсаад! гэж өндөр дуугаар хэлэв. Бид тэр дороо эгнээгээ олж жагслаа. Сүхбаатар:

	— Шаамарын шар тохойд зуу гаруй гамин цэрэг нутгийн ардын өвсийг дээрэмдэж байна гэнэ. Бид тэдгээр гаминг устгаж, өвсийг эгүүлж ардуудад өгнө. Журамт цэргүүд ээ! Морио эмээллэж, буу зэвсгээ агс! гэж тушаалаа.

	Бид түргэн зуур бэлэн болов. Сүхбаатар Пунцагт арваад цэрэг өгч Шаамарын шар тохойгоос зүүн тийш явсан замыг эзлэн гаминг тэр замаар зугтуулахгүй болго! гэв. Бас хоргой Шарав тэргүүтэй таван хүнийг Шаамарын шар тохойн адгийг эзлэн, гаминг урагш нь гаргаж болохгүй гэж үүрэг буулгав. Сүхбаатар үлдсэн цэргээ удирдан гаминг баруун талаас нь бүсэллээ. Гамин сэжиг авсан шинжгүй шуугилдан өвс ачиж байгаа харагдав.

	Сүхбаатар цэргүүдээ өнгөлөн далдлаад Дашзэвэг, Нанзад, Лаасаг гурвыг дагуулж гамингууд дээр шууд очив. Сүхбаатар ёстой аймшиггүй чин зоригт хүн шүү.

	Гамингийн гуравдугаар хорооны дарга гэж урьд Алтанбулагт эзэрхэж байсан гахай шиг тарган намхан хятад бүрэн зэвсэглэсэн монгол хүмүүс өөрийг нь чиглэн ирж явааг хараад цочин сандарч:

	— Зогс! Юун улс вэ? гэж хашхиран маузер буугаа тэдэн тийш чиглүүлэв.

	— Бид монгол ардын журамт цэргүүд байна. Та нар нутгийн хүмүүсийн өвс дээрэмдэж хууль бус хэрэг үйлдэж байна. Та нар манай цэрэгт бүслэгдсэн тул зэвсгээ хураалгах хэрэгтэй. Эс тэгвэл байлдана! гэж Сүхбаатар тулган шаардав.

	Гамингийн дарга бүлтгэнэн ийш тийшээ харав. Үнэхээр бүслэгдсэнээ тэр мэдээд:

	— Бид зэвсгээ хураалгах, эсэхээ ярилцъя. Та нар явав баа! Одоохон хариу өгнө гэв.

	Сүхбаатар цэрэг рүүгээ буцаж очоод гамингийн хариуг хүлээж ашигтай байрлал эзэлж суулаа. Гамингууд бөөгнөрөлдөн баахан шулганалдаж эцэст нь Зэвсгээ хураалгахгүй гэсэн хариу ирүүлэв. Сүхбаатар шуудхан:

	— Галлаад! Галлаад! гэж командаллаа.

	Гамингийн эргэн тойрон буун дуу хадаж сум шунгиналаа. Гамингууд суманд дайрагдаж ундуй сундуй унав. Бас нэг гамин тэмээн тэргэнд ачсан өвсөнд чүдэнз зурж гал тавилаа. Манайхны хэн нэг нь тэр гамингийн духанд сум зоосон бололтой. Тэр гамин хоёр гараараа толгойгоо барьж, муухай чарлан тас гэдрэгээ савж үзэгдэв.

	Гамин нэг хэсэг сүрхий буудаж толгой өндийлгөх бэрх байлаа. Манан тал хэдийгээр цөөхөн боловч урагш давшин буудалцав.

	Гамингийн ноён миний малгайны оройг цоо буудаж газар унагажээ. Би цоо цохиулсан малгайгаа авч бургасанд өлгөөд өөрөө зайлан бутны ард ороод буугаа сумлав. Гамин цэргийн дарга миний малгайг хэд хэд буудаад санаа нь амарсан бололтой бургасан дундуур морио хөтлөн мөлхөж харагдав. Би түүн лүү бууныхаа овоо харааг сайн тааруулж байгаач гохыг нь дарлаа. Тэр бүдүүн хятад

	— Оо оо! гэж бархираад дээшээ харан унаж, дорхноо хөдлөхгүй болов.

	Түүний морь янцгаасаар бидэн, лүү шогшиж ирэхэд нь барьж аваад ганзаганд нь даруулаастай ууттай юмыг авч задалбал дашмаг дундуур хар архи, мантуу, гамбир, цаасанд боодолтой шанцай байлаа. Хэдэн хоног хоол унд муутай явсан боловч цэргүүд түүнд ам хүргэсэнгүй.

	Чин зоригт Д. Сүхбаатар ба түүний журамт цэргүүд Шаамарын шар тохойд сүрэглэн бугшсан зуу гаруй гамин цэргийг ийнхүү хохирол үзэлгүй устгаж, «буу, сум, тэрэг хөсөг, уналга нэлээдийг олзлон, сэтгэл хангалуун буцаж явж билээ гэж сэтгэл догдлон яриад, ахмад партизан буурал өвгөнийг хуралдсан олны зүг хараа тавьсан хэвээр хоолой засан тухлан суухад алга ташилтын үргэлжилсэн чимээ танхим дүүрэн шаагив.

	 


ИХ БУУНЫ СУМ ЗӨӨСӨН НЬ

	 

	Тэр өдөр ардын журамт цэргийнхэн ба гэмингүүдийн хооронд ширүүн тулалдаан боллоо. Гамин олон хүнтэй болохоор үе үе нөмөрч ирээд, пулемётын шөргөн галд нэг хэсгийгээ хяргуулаад ухарч байв.

	Ардын журамт цэргийнхэнд улаан цэргийн бэлэглэсэн их бууг үдээс хойхон авчирлаа. Түүний сумыг партизан Балбарын ганц тэмээнд ачиж иржээ.

	Буун дуу сонсож, дарийн утаа үнэртэж үзээгүй тэмээ дайны талбарт үргэх шинжтэй байв. Балбар авчирсан сумаа буулгаад эргэтэл зэрлэг сум шунгинан тэмээний өрөөсөн чихийг сэт авав. Нөгөө тэмээ туйлан цэрэг эрийг газрын уруу чирэв.

	Тэмээ гэнэт зогслоо. Балбар гайхан харвал Сүхбаатар жанжин тэмээний бурантгаас барин инээмсэглэж байв.

	— За хурдал, Балбар минь. Манай их бууны дуу пижигнэж хувьсгалын ялалтын дохио өглөө. Муусайн гамин зугтаж явна. Тэмээгээрээ сум түргэн зөө! гэж хэлээд жанжин цааш давхилаа.

	Балбар хацраа халуу оргиход тэмтэрч үзвэл шалбарсан байлаа. Түүний уур хилэн гэнэт хүрсэн боловч

	— Энэ ч гэсэн дайны амт үзэж яваа хөөрхий амьтан гэж өрөвдөн тэмээгээ жонжуулав.

	Тэр өдөр Балбар Ар Хиагтаас хоёр ч удаа их бууны сум зөөжээ. Тэмээ амнаасаа хөөс цахруулан хөлсөө асгаруулж явав.

	Журамт цэрэг хиагтаас гаминг хөөж гаргаад, цагаантнаас эх нутгаа цэвэрлэхээр баруун замд аян дайн хийв. Балбар мөн л тэмээгээ тэргэнд хөллөөд сум хэрэглэл ачаад баруун зүг хөдлөв.

	Нэг удаа журамт цэргийн отряд цагаантанд бүслэгдэж ар талаасаа таслагджээ. Өдөржин буудалцсан учир орой тийшээ сумаа бараг дуусав. Цэргүүд урам муутай, дуу шуу ч үгүй хориглолтод байтал хэн нэг нь

	— Тэмээн тэрэг, тэмээ!! гэж хашхирлаа. Тэмээ цагаан хөөс татуулан буйлж, тэргээ чирээд тэмүүлэн ирж явав. Цагаантнууд түүний хойноос зогсоо зайгүй галлав. Тэмээ цусаа гоожуулсаар цэргүүд дээр ирэв. Тэмээн тэрэгний эзэн Балбар дайсантай эрэлхгээр тулалдан замдаа амь үрэгджээ. Тэмээ ачаагаа чирсээр дайсны дундуур хар хурдаараа зүсэн гарсан ажээ.

	— Ёстой ухаантай тэмээ! гэж цэргүүд шуугилдав.

	Тэмээ цэргүүдийн ойрхон ирээд сөхрөн уналаа. Түүний нүднээс том том нулимс бөмбөрнө. Тэмээ хүчирхэг хөлөө сунгаж, толгойгоо өндийлгөснөө уртаар санаа алдаад амьсгалаа хураав.

	Сумтай залгасан журамт цэргүүд дайсны сүүлчийн дайралтыг няцаав. Тэр тулалдаанд дайсан их хохирол амсжээ. Тэгээд үдшийн харуй бүрийг далимдуулан сүүлээ хавчсан чоно шиг зайлав.

	Маргааш өглөө нь цэргүүд алагдсан тэмээнийхээ толгойг товцог толгой дээр тавиад, түүний эзэн партизан Балбарыг хүндэтгэж тэнгэр өөд гурвантаа буудан ёсолжээ.

	 


МОРИН ТЭРЭГ

	 

	Дорж журамт цэрэгт ирээд морин тэрэг хөтөлж, цэргийн хоол хүнс зөөх болов. Тэр халиун морио тэргэнд хөллөөд өглөө бүр исгэрсээр гарч одно. Халиун морь нь хонь шиг номхон ажээ. Харин эзэн нь замын дэржгэнүүр, нүх сүвийг үл хайхарна.

	Нэг өдөр Дорж морин тэргээр жалга гарах гэж яваад онхолдуулжээ. Халиун морь тэрэгний хоёр арлын хооронд янцаглан тэлчилж байлаа. Гэвч азаар, хоёр морьтой хүн тааралдаж онхолдсон тэргийг босгож, хөллөж өгчээ. Хижээл насны сахалтай хар хүн:

	— Малын заяа гомдоно гэж байдаг юм. Чи ч мөн муу эр ээ дээ. Морь тэргээ аятайхан залж явахгүй дээ гэх зэргээр Доржийг зэмлэжээ.

	Халиун морь тэр өдрөөс хойш нүх, шуудуу тааралдвал хамраа сарталзуулан үргээд байдаг болчихжээ. Тэр болгонд Дорж,

	— Ээ муу адасга! гэж хараан морио толгой тархигүй ороолгоно. Доржийг мориндоо тэгж дээрэлхэж байтал салхинаар замын хажуугийн хамхуул хийсэв. Түүнээс халиун морь үргэн огло харайж тэргээ аван туйллаа.

	Сулхан даруулсан шуудайтай гурил тээр хол шидэгдэв. Халиун морь улам үргэн давхисаар ажээ. Тэрэгний дугуйн нэг мөөр сугарч хол үсрэв. Ахиад нэг мөөр сугарч ойчив. Тэрэгний дугуйн мөөр дараа дараалан үсрэв. Тэргээ чирэн туйлж яваа морийг амдаж цэргийн бололтой хоёр морьтой хүн давхина. Нэг өндөр эр туйлсан морины жолооноос барьж аваад зогсоолоо.

	Дорж хазганан гүйсээр хүрэхэд Сүхбаатар тэрэгтэйгээ туйлсан морийг нь бариад зогсож байлаа. Дорж айж сандарсандаа болоод нүүрээ буруулав.

	— Чи морио яагаад туйлуулав? гэж Сүхбаатарыг асуухад

	— Үгүй ээ... гээд хэлэх үгээ олохгүй дөлж зогсов.

	— Чамайг би морио толгой руу нь ороолгож байхыг эртээр харсан. Морь хэдийгээр адгуус боловч хамаагүй цохиж болохгүй, хайрлаж явбал зохих амьтан. Морь туйлуулж тэрэг эвдэлжээ. Энэ морь, тэрэг бол улсын өмч. Үүгээр өдөр бүр цэргийн хүнс зөөдөг биз дээ. Зүй нь чамайг улсын эд хогшлыг эвдэж сүйтгэсэн гэж арга хэмжээ авбал зохих юм.

	Чамайг муу зуршлаа засна гэж найдаж байна. Тэргээ засаж аваад хөдөл! гэж хэлээд цааш оджээ.

	Цэрэг Дорж түмэн буруугаа хүлээж энд тэнд цацагдсан тэрэгний мөөрийг цуглуулж эхлэв.

	 


ДАЙСНЫГ ОТОВ

	 

	Цагаан цэргийн хурандаа Хоботов, Барон Унгернээс салсандаа сэтгэл уужирч явав. Тэд Хүрээг холуур тойрч Манжуур орохоор шуурхай аялал хийв.

	Цагаантны үлдэгдэл зүүн зүг зугтаж явна гэсэн мэдээ аваад Сүхбаатар зуун цэрэг дагуулан тэднийг тосож байлдахаар мордлоо.

	Сүхбаатарын цэргүүд Заан тэрэлжид дайсныг гүйцэж хэсэг байлдаад, битүү ойд оруулж зугтуулжээ. Тэгэхэд Сүхбаатар:

	— Манайхан ой модон дотор байлдахдаа туршлагагүй. Тиймээс дайсныг хөөхөө байя. Хажуугаар нь тойрч урд нь гарч тосъё гээд цэргүүдээ дагуулан модон дотор замгүй газраар явж урд нь оров. 

	Зарим цэргийн морь нэлээд цуцсан тул Хэрлэнгийн баруун хөвөөнөөс морьд авчирч унаа юүлэв. Сүхбаатар газрын байдлыг ажиж ийш тийш харна. Голынхоо эхээр өтгөн шугуйтай, хоёр талаараа нарс, хуш хар модон ой бүрхжээ. Шилмүүст моддын завсраар навчаа сагсайлгасан хус цайрч харагдана. Замын зүүн талд хамарласан урт нуруу үргэлжилжээ.

	— Энэ хавийг Галтай Булнай гэдэг юм. Тэр модтой мөргөцөг дээр хамар дагаж хэвтэцгээ. Дайсны түрүүчийг пулемёттой зэрэгцэж ирэхээс нааш гал нээж болохгүй! гэж Сүхбаатар тушаав.

	Оройхон нар хэлбийж, уулын сүүдэр буусан хойно цагаантан модноос гарч ирлээ. Тэд аяншиж ядарсан бололтой харагдана. Дайснууд тус бүр хоёроос гурван морь хөтөлж, гурав гурваараа зэрэгцэж явааг Сүхбаатар дурандаж:

	— Гурван зуу орчим хүн байна гэв.

	Цагаантан ажиг сэжиггүй явцгаана. Дайсны түрүүч пулемёттой зэрэгцэж ирэхийн хамт Сүхбаатар

	— Галлаад! гэж тушаал өгөв.

	Пулемёт тачигнаж, винтовын дуу нэгэн зэрэг тас тас хийхэд дайсан гэнэ алдан бөөн бөөнөөрөө мориноос ойчин, зарим нь хажуу тийшээ мод руу зугтаж шивээлэв. Бага дарга Пунцаг:

	— Мориндоо мордож, сэлмээ далайгаад дайръя! гэхэд

	— Ийм газраас дайрч болдоггүй юм. Дайсан пулемёт зоож амжсан байвал аманд нь орно. Хэрэв дайръя гэвэл баруун талд нь гарч модон дотроос дайрах хэрэгтэй! гэж Сүхбаатар хэлэв. Гэтэл голын цаад эргээс арав гаруй хүмүүс сэлмээ сугалж, шууд дайрахаар ухасхийв.

	Бага дарга Пунцаг:

	— Манай нөхөд болохгүй газраас дайрлаа. Хоёулаа баруун хажуу руу гарах уу даа гэж ярьж байтал дайрсан хүмүүсээс хоёр гурав нь мориноосоо өнхрөөд явчхаж харагдав.

	— За тэр шүү! Сүхбаатарын хэлдэг үнэн байна гээд Пунцаг нөхрөө дагуулсаар намаг дундуур шигдэх шахан зүтгүүлсээр гол гарч дайсны баруун талыг ороогоод нэг нэг бүдүүн улиасны ард орж биеэ далдлан суухад дайсан тэдний зүг буудахаа больжээ.

	Тэдний хойноос бас гурван морьтой хүн гарч ирсэн нь Сүхбаатар хөтөчтэйгөө, нэг орос эмч байв. Ингээд тавуул болж ойн цоорхойгоор дайсныг гарч ирэхийг хүлээв.

	— Тун түргэн, сум тоолж буудна шүү! гэж Сүхбаатар хэлэв.

	Тэднийг амьсгаагаа даран хэсэг хүлээтэл дайсны түрүүч төгөл дундаас цухалзав. Тэд ч бөөн дунд нь бууныхаа овоо харааг чиглүүлж шуургалуулан буудав. Дайсан ч ачаатай тэрэг, шархтсан цэргээ орхиж модон дундуур ум хумгүй зугтав. Сүхбаатар ачаатай тэргэн дээр давхин очиж, зоосон пулемёт, хэдэн хайрцаг сум, хүнсний зүйл олзлон авчээ.

	Тэгээд тэр энд тэнд отолт хийж суугаа цэргээ цуглуулж, зугтсан дайсныг хойноос нь хөөн Хэрлэн голын баруун хөвөөнд гүйцэж дахин байлдав. Цагаантны ихэнх нь дийлдэж дөчөөд хүн үлджээ. Тэд нь нааш хэсэг бусгаараа тархан зугтав.

	Сүхбаатар дайсныг хөөхийг зогсоож, хүрэн зээрд мориныхоо амыг гэдрэг эргүүлэв.

	 


ДАЛАЙ ТОМ УУ?

	 

	Нэг бүтэн сайн өдөр Сүхбаатар хүүгээ дагуулаад Туул голд очлоо. Голын хавь газар ногоороод хаврын сайхныг илтгэнэ. Ямаа яргуй хөөж, уулаар нэг тарахад ямаачин бүсгүй чаа, чаа гэж сүргээ хумина. Сүхбаатарын хуу голын тунгалаг усыг харснаа,

	— Аав аа, загас барьж өгөөч! гэв.

	— Хүү минь, загас одоо түрсээ шахаж байгаа. Тэгэхээр загас барьж болохгүй. Өсөж үржихэд нь саад болно.

	— Загас юу иддэг юм бэ?

	— Усны ургамлын үндэс, замаг, өт хорхой иддэг юм. Том загас жижгийгээ ч барьж иднэ .

	— Өөр юу иддэг юм бэ?

	— Ялаа

	— Хачин юм. Яаж барьдаг бол? гэснээ жаал хүү нүдээ эргэлдүүлэн эргэн тойрныг харав. Нэг ч ялаа үзэгдсэнгүй.

	Бяцхан жаал гутлаа тайлж, өмдөө шууж, хөлөө усанд дүрснээ хүйтэн байхаар нь больж, алгаараа нар сүүдэрлээд эцгийнхээ өөдөөс харж:

	— Загас ярьдаг уу? гэв

	— Загас өөр хоорондоо тусгай авиагаар дохио өгдөг гээд чийгийн улаан хорхой ус руу хаяхад загас хуйлран дайрч харагдана. Хамгийн том бор цоохор загас нөгөө чийгийн улаан хорхойг ховдоглон үмхээд жижиг загасыг үргээсээр их л хангалуун цааш сэлэн одлоо.

	— Эдэнд чинь орон гэр гэж байдаг юм уу?

	— Байлгүй яах вэ. Гол мөрөн эдний орон гэр шүү дээ.

	— Шөнө хаана унтдаг юм бэ?

	— Чулуун доогуур шургаж унтдаг.

	Бяцхан жаал голын загасанд хандан өгүүлэх мэт:

	— Гадаад далайд аварга том загас байдаг. Тэр бол далайн мангас. Хайнагийн шарыг ч залгиж чадна. Өөр бас лусын хаан байдаг. Түүний охин дэлхийд хосгүй гоо үзэсгэлэнтэй. Тэр охиныг заримдаа усан дээр гарч ирэхээр далайн мандалд өнгө өнгийн солонго татдаг юм гэхэд нь эцэг нь

	— Чи хаанаас мэдсэн юм бэ?

	— Үлгэрт ингэж гардаг юмаа гээд жаал хүү нүдээ жийхайлган харснаа:

	— Та худал гэж бодож байна уу? гэв.

	— Хаанаас даа.

	— Та гадаад далай үзсэн. үү?

	— Үзээгүй, Байгал нуурыг л харсан.

	— Аль зэрэг том бэ?

	— Том шүү.

	Жаал хүү хуруугаа арвайлгаж

	— Арван ийм гол нийлсэн шиг үү? гэж асуув.

	— Их ээ.

	— Тэгээд зуун ийм гол шиг үү?

	— Үгүй ээ. Их том.

	Жаалхүү гайхаж бодолхийлснээ:

	— Аа мэдлээ гэв.

	Тэгэхэд Сүхбаатар инээмсэглэн хүүгийн толгойг илж:

	— Миний хүү юмны учрыг олох гэдэг болж, яамай даа! гэж өгүүлэв.

	 


АРИУН ЦЭВЭРЧ ХҮҮХДҮҮД

	 

	Өнчин биднийг Сүхбаатар гуай журамт цэргийн хуаранд аваачиж, ширээ тойруулан суулгаад тогоочид хоол захив. Бид хамраа шуухитнуулан хоол хүлээж суув.

	Сүхбаатар гуай биднийг хааяа хааяа харж дэргэдэх хүнтэйгээ аяархан ярина. Халуун хоолны үнэр ханхлаад байлаа.

	Халтар нүүртэй, хэрээний сарвуу шиг саарьтсан гартай биднийг Сүхбаатар гуай хараад:

	— Та нар ариун цэврийн бүлгэмд гишүүнээр элсэх үү? гээд инээмсэглэв. Бид учрыг сайн мэдэхгүй тул түүний өөдөөс гайхан харцгаалаа.

	— За тэгвэл гар нүүрийн угаалгын газар очицгооё! гэхэд бид сая ариун цэврийн бүлгэмийн гишүүн гэдэг юу болохыг гадарлав.

	Бид нүүр гараа мөлчийтөл угаагаад хоол идэхээр ширээ тойрон суулаа.

	— Та нар одоо ариун цэврийн бүлгэмийн гишүүн болцгоолоо. Өглөө, орой, ер нь хоол идэхийнхээ өмнө заавал нүүр гараа угааж бай! гэж Сүхбаатар гуай захив.

	Бид хоол цадтал идээд, аяга таваг угаалцахад туслалцлаа. Дараа нь Сүхбаатар гуай биднийг дагуулж гараад хушга харвахыг зааж

	— Тун сайн харвана шүү. Тэгвэл мэргэн харваач болдог юм гэж билээ.

	Сүхбаатар гуай хүүхэд бидэнд хайртай хүн байлаа.

	 


ӨДӨР БҮР НЭГ ОРОС ҮГ

	 

	Намайг Шаравдоо гэдэг юмаа гэж буурал тэргүүнтэй өвгөн яриагаа эхлэв. Тэр өвгөний ярихыг манай ангийнхан амьсгаа даран, амаа ангайн сонсоцгоов.

	— Би бага байхдаа их жанжин Сүхбаатарын хүү Галсантай үерхэж тоглодог байв.

	— Сүхбаатар гуайн хашаанд бид олуулаа нийлж тоглодог сон. Тэнд заримдаа тав зургаан хүүхэд, заримдаа арав гаруй хүүхэд цугларна. Бид байлдаж, уралдаж, ший жүжиг гаргаж тоглоно.

	Нэг өдөр хоёр орос жаал бидэн дээр ирлээ. Хоёулаа цэнхэр нүдтэй, шар үстэй хүүхэд байлаа. Тэд гартаа нэг нэг тоглоомын завь барьжээ.

	— Давай, поиграем! (цугаараа тоглоцгооё) гэж нэг орос жаал хэлэв. Бид түүний юу хэлж байгааг ойлгосонгүй гайхан харж зогслоо.

	— Меня зовут Сережа (миний нэр Сережа), Меня зовут Боря (Миний нэр Боря!) гэж тус тусынхаа нэрийг хэлэв. Яг тэр мөчид Сүхбаатар гуай хашааны хаалгаар орж ирлээ.

	— За та нар чинь орос найз нартайгаа хэл амаа ойлголцохгүй л байна уу? гээд тэдний юу гэж хэлснийг бидэнд тайлбарлалаа. Тэгээд:

	— Өдөр бүр нэг орос үг тогтоож үз, тэгвэл жилд 360 гаруй үгтэй болно. Хэрэв 360 гаруй үг мэдэх бол цаашид орос хэл сурахад хялбар болно! гэж сургав.

	Тэр өдөр Сүхбаатар гуай биднийг орос хүүхдүүдтэй тоглож байхад дэргэд минь ирээд тоглоомд оролцон тэдний юу хэлснийг орчуулан хэлж өгч байж билээ.

	 


АМЬ АВРАГДСАН ХҮН

	 

	Хүрээг чөлөөлөхөд оролцсон улаан цэргийн дарга Бакунаев хотоор явж байгаад Сайн ноён ханы хорооны овоолсон хогийн тэндээс золбин ноход хав, хав, хав хэмээн боргон хуцахтай зэрэгцэн хүний гинших дуу гарахыг сонсов.

	— Үүрээр юун хүн энд байдаг билээ. Нохойд хазуулснаас зайлахгүй гэж Бакунаев цэргүүдтэйгээ ярилцан мориноосоо бууж буугаа бэлэн барьж тэр зүг алхлав. Золбин ноход бараан юм тойрон боргож байснаа буу шийдэм барьсан хүмүүс ойртон ирэхийг харж сүүлээ хавчин тал тал тийшээ зайлав. Тэднийг очиход хажуу талаар нь жижиг дугуй нүх гаргасан цоожтой авдарт нэг хүн

	— Амь авар! Амь авар! гэж орилж байлаа. Зэвсэг барьсан орос хүмүүсээс тэр хүн одоо л намайг буудах байх гэж санаад улам айжээ.

	— Энэ авдартай хүнийг Сүхбаатарт хүргэ! гэж Бакунаев цэргүүддээ тушаан.

	Сүхбаатар хөтөчтэйгөө хотыг эргэж ирээд цэргийн хуаранд очтол том авдар дамжилсан улаан цэргүүд хаалгаар орж ирэв. Улаан цэргийн дарга Бакунаев:

	— Нөхөр Сүхбаатар аа! Бид хог дээрээс авдартай хүн оллоо. Авдраас гаргах гэтэл таарах түлхүүр байхгүй тул онгойлгож болсонгүй. Хүнийг авдарт цоожилж хаядаг ямар ес вэ? гэв. Сүхбаатар:

	— Энэ бол манжийн харгис эрүү шүүлтээс үлдсэн зүйл байгаа юм. Ялтан хүнийг цоожлоод хадгалдаг ийм авдрыг мөглөг гэдэг юм гээд цэргүүддээ хүрээний бүх мөглөнг авчирч шатаах тушаал өгөв.

	Цэргүүд үхэр тэрэг, морин тэрэг хөллөж хүрээний мөглөнгүүдийг олж ирэхээр хөдөллөө.

	Тэр хооронд Сүхбаатар улаан цэргүүдийн авчирсан мөглөнг эвдлэн нөгөө хүнийг зовлонгоос салгав. Нөгөө хүн Сүхбаатар болон улаан цэргүүдэд баярласан гялайснаа илэрхийлэн мөргөж сөгдөх гэсэн боловч хөл гар нь хөдөлж чадахгүй болтлоо хөшсөн учир чадсангүй.

	Сүхбаатар нэг цэрэгт

	— Гал тогооноос халуун ус, саван олж ирээд энэ хүнийг угааж цэвэрлэж, хир буртгийг нь арилгаж, хувцас хунарыг нь соль! унд хоол өг гэв.

	— Та яаж байгаад мөглөндүүлсэн юм бэ? гэж Сүхбаатарыг асуухад нөгөө хүн:

	— Би бол Гандангийн андуу нарын аймгийн харьяат Дамба гэгч ядуу лам. Хөдөөгөөс дүүгийнхээ авчирсан шимийн архи ууж согтоод ардын засаг шиг ачтай юм алга. Хүүхэд багачуудыг сургуульд оруулж эрдэм ном зааж байна. Бид хэзээ ийм байлаа. Лам багшид зарцлагдахаас өөр юу үзсэн билээ дээ гэж ярьж орхисон маань хамба ламын сонорт хүрч намайг шашин төрд харш муу үг хэллээ хэмээн ингэж шийтгэсэн юм даа гэж нүднээсээ нулимс дуслуулан ярив.

	Тэр өдөр журамт цэргүүд хүрээний бүх мөглөнг хураан авчирч шатааж билээ.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Автоматаар үүсгэсэн тайлбар]

